
O raindik EAJk jarraitzen du Eusko Jaurlaritzan? 
Gernikako estatutua osorik betetzeko zenbat 
konpetentzia falta zaizkigu? 155? Abiadura 

handiko trena martxan dago edo bidegorri bihurtu 
dute? Bidesariak jarri dituzte bide berdeetan ere? Nola 
deitzen diozue zuen buruari: Euskal Herria, Euzkadi, 
Basqueland ala EH-Cloud Region? Gizonen arteko be-
sarkadak normalak dira jada ala talde-dinamika soil? 
Hondarribiko alardean eskopetarekin segitzen dute 
tiroka gizonezkoek? ETBn ikusi daiteke oraindik Do-
raemon? AAk sortu du “Bertso-man” antzerako serie 
bat? Zenbat onkologiko dauzkazue? Medikurik badu-
zue gaixoak artatzeko? Zenbat batzar antolatu ditu 
Euskaltzaindiak? UEMAk hor darrai? Arnasguneak 
Airbnb-gune bilakatu dira? Zenbat euskara egiten zaie 
txakurrei, zenbat auzoei? Guardia Zibilak kontrolak 
jartzen segitzen du? Iñaki Iurrebaso ez dute atxilotu 
oraindik? Euskaldunek Mercadonan segitzen dute 
egiten erosketak? Instagramen euskaldun peto-petoek 
ere erdaraz idazten eta hizketan segitzen dute? Bueno, 
badakizu zer den Instagram? Ezagutzen duzu peto-
petoak esapidea? Futbol zelaietara joaten segitzen du 
jendeak trumilka? Euskarazko Netflix baduzue edo 
azpitituluekin ikusi behar dituzue pelikulak, beta mo-
duan? Poteoa badakizu zer den? Pintxoari pintxo dei-
tzen segitzen zaio ala pintx, tap edo com? Eta QR kode 
bat? Oraindik abesten duzue Txoria txori? Zarauzko 
Euskal jaiei fiesta vasca deitzen zaie ala Basque Expe-
rience festival? Bertso txapelketetan utzi zaie robotei 
izena ematen? Nor da Euskaltzaindiako lehendakaria? 
Zein emoji erabiltzen duzue txapelarentzat? Hipoteka 
berderik baduzue? Amen tuperrak ezagutzen dira? 
AA pozik dago zuekin? Zuek ere bai harekin? Sortu 
da gizonezkoentzako pilularik haurdun ez geratzeko 
emakumeak? Artikulu hau zuzenean irakurri duzu edo 
itzultzeko eskatu duzu? 

Ea ni erantzuteko moduan naizen galderak. 2067an. 

